
CANTO SECONDO





ARGOMENTO






Intissôu da Maboia primma ô tenta

De subornâ Ferrante l'equipaggio;

Poi a Colombo mæximo ô s'avventa:

Co-a spâ Fernando ô veu punî l'oltraggio:

Fra tanti guai l'Eroe ô no se sgomenta;

Ma con somma prûdenza e gran coraggio

A furia di ribelli e dell'indegno

Ferrante ô frenn-a, e de Fernando ô sdegno.








1.

Divisi i diai frattanto, spantegæ

Van parte pe-i so paixi prediletti

Pe conservâse i popoli affidæ

A-a so tutela sempre ciù suggetti,

Comme nemixi da so libertæ

Tutti i foestê rendendoghe sospetti,

E odiosa ogni ingerenza e innovazion

Ne-i so costummi e ne-a so religion.


2.

Con malizia diabolica d’accordo

Con Maboia uña tramma avendo ordia

L’atra parte a vegniva a mette a bordo

De nave de Colombo l’anarchia,

Che a-i reclammi de l’ordine a fa ô sordo,

E a lengua da Discordia e a spâ a l'affia,

Perchè torne l’Eroe stûffo e avvilio

Da-i contrattempi dond’ô l’ea partio,

